
Llangynwyd
a’r Ferch o Gefn Ydfa

Pentref a phlwyf a leolir tua 2 filltir i'r de o Faesteg, ym mwrdeistref sirol       Pen-y-bont ar Ogwr yw Llangynwyd. Yn y pentref ceir eglwys plwyf Llangynwyd, a sefydlwyd gan Sant Cynwyd a gerllaw ceir hefyd adfeilion Castell Llangynwyd. Mae’n ardal hynafol a chedwir traddodiad y Fari Lwyd o hyd yn Llangynwyd, ar 31 Tachwedd.Yn ystod y 18fed ganrif roedd yr ardal yn gysylltiedig â Wil Hopcyn, sef awdur un o ganeuon serch mwyaf adnabyddus Cymru, 'Bugeilio'r Gwenith Gwyn'; a'r ardal hon oedd lleoliad y chwedl ramantus a thrasig, 'Y Ferch o Gefn Ydfa'.

Cafodd Ann Thomas ei geni ym 1704 a hi oedd merch plas Cefn Ydfa. Roedd hi’n ferch brydferth iawn ac yn dod o deulu cefnog. Yn aml, roedd angen gweithwyr i weithio ar dir Cefn Ydfa ac un diwrnod daeth gŵr ifanc golygus o’r enw William Hopcyn yno i weithio. Roedd e’n fardd hefyd ac wedi dysgu darllen ac ysgrifennu ar ei ben ei hun. Tra oedd Wil yn gweithio yn y plas, cwrddodd ag Ann a syrthiodd y ddau mewn cariad.  Ond roedd y ddau’n gwybod nad oedd dyfodol iddynt gan fod Ann yn dod o deulu bonheddig a Wil ond yn un o’r werin. Hefyd, roedd Mrs Thomas, mam Ann, eisiau iddi briodi dyn cyfoethog lleol o’r enw Anthony Maddocks. Gan fod Mrs Thomas yn gwybod am deimladau ei merch tuag at Wil, cafodd ei anfon i ffwrdd o Gefn Ydfa. Ond parhau i garu wnaeth y ddau gan gwrdd yn gyfrinachol yn y coed y tu ôl i’r plas. Ymhen hir a hwyr daeth Mrs Thomas i wybod am hynny a chafodd Ann ei chloi yn ei hystafell wely. Yn ystod y cyfnod hwn ysgrifennodd Wil y geiriau enwog ‘Bugeilio’r Gwenith Gwyn.’ 

Dechreuodd Ann anfon llythyron at ei chariad trwy law un o’r morwynion ac roedd hi’n ysgrifennu rhai ohonynt mewn gwaed ar ddail sycamorwydden. Ond daeth ei mam i wybod am hyn a chafodd Ann ei gofodi i briodi Maddocks. Aeth Wil i ffwrdd i Fryste wedi torri ei galon. Ar ôl ychydig amser, cafodd Wil freuddwyd fod Maddocks wedi marw, a bod Ann yn rhydd unwaith eto. Aeth ar frys i Langynwyd ond pan gyrhaeddodd fe glywodd

fod Maddocks yn iach, ac Ann druan wedi colli ei phwyll. Gofynnodd Mrs Thomas

iddo ddod at ei merch, er mwyn lleddfu ei phoen, ond roedd hi’n rhy hwyr. Bu farw Ann ym mreichiau Wil yn 1727, yn 23 mlwydd oed. Bu farw ef yn ifanc hefyd ar ôl cael damwain ac mae’r ddau wedi eu gwahanu o hyd oherwydd cafodd Ann ei chladdu yn y fynwent gyda’i theulu, a rhoddwyd Wil i orffwys y tu allan i wal yr Eglwys.
Bugeilio’r Gwenith Gwyn

Mi sydd fachgen ieuanc ffol.
Yn byw yn ol fy ffansi
Myfi’n bugeilio’r gwenith gwyn,
Ac arall yn ei fedi.
Pam na ddeui ar fy ôl,
Rhyw ddydd ar ôl ei gilydd?
Gwaith ‘rwyn dy weld, y feinir fach,
Yn lanach, lanach beunydd! 

Glanach, lanach wyt bob dydd,
Neu fi â’m ffydd yn ffolach,
Er mwyn y Gŵr a wnaeth dy wedd,
Gwna im drugaredd bellach.
Cwnn dy ben, gwêl acw draw,
Rho i mi’th law wen dirion;
Gwaith yn dy fynwes bert ei thro
Mae allwedd clo fy nghalon! 

Tra fo dŵr y mor yn hallt,
A thra fo ‘ngwallt yn tyfu
A thra fo calon yn fy mron
Mi fydda’n ffyddlon iti:
Dywed imi’r gwir dan gel
A rho dan sel d’atebion,
P’un ai myfi neu arall, Ann,
Sydd orau gan dy galon.
